
 

 
Njengoba isimilo lenhlonipho lamalungelo agcweleyo oluntu kuyisisekelo 
senkululeko, lesokulunga lokuthula emhlabeni 
 
Njengoba nje ukunganaki lokungahloniphi amalungelo abantu kubangele izenzo 
zocuku oludabula inhliziyo lonembeza, kwabathathela umhlaba lapha abantu 
abangathola khona injabulo lenkululeko yokuthi bakhulume bekhululekile 
bengesabi,lelungelo lokuzikhethela inkolo ngaphandle kokwesaba lokuswela, konke 
lokhu kuphakanyiswa njengento eqakathekileyo ngabantu bonke 
 
Njengoba ukuze umuntu angavuki umphenyana ngenxa yokucindezelwa, kumele 
amalungelo abantu asekelwe ngumthetho.  
 
Njengoba kuqakathekile ukukhuliswa kobudlelwano phakathi kwezizwe 
 
Njengoba abantu bamazwe amanyeneyo omhlaba betshengise ukukholelwa 
kumalungelo oluntu lokuhlonipha kunye lokuqakathekisa umuntu emalungelweni 
alinganayo phakathi kwabesilisa labesifazane, lokuzimisela ukuthuthukisa 
ingqubelaphambili lokuhlala kuhle kwabantu, 
 
Njengoba amazwe angamalunga enhlanganiso ezimisela ukusebenzisana 
lenhlanganiso yamazwe omhlaba jikelele , ekuthuthukiseni ukuhlonitshwa 
lokuqakathekiswa kwamalungelo abantu. 
 
Njengoba ulwazi lokuzwisisa lawamalungelo lenkululeko kumqoka njalo 
kuqakathekile ukuze lesisibopho lesivumelwano sigcwaliseke. 
 
Ngalokhu ke inkundla yezizwe ithi 
 

Lesisivumelwano esimqoka samalungelo oluntu silotshiwe,sabekwa ukuze umuntu 
lomuntu ngamunye ngamunye langezizwe , kuzo zonke izigaba zomphakathi jikelele 
zigcine lesisivumelwano engqondweni, ngokufundisa lokufundisana ukuhlonipha 
lawa malungelo lenkululeko ngengqubelaphambili isizwe ngesizwe, emhlabeni 
wonke, ukuze agcinakale kuzo zonke izizwe esebenza kuhle elondolozwa, 
elandelwa, ngamalunga onke enhlanganiso kanye laphakathi kwabantu; lezifunda 
kumbe amazwe angaphansi kwawo. 
 
Isivumelwano 1 

 
Abantu bonke bazalwa bekhululekile njalo amalungelo abo elingana. Balesipho 
sokucabanga lonembeza, ngakho kumele baphathane ngomoya otshengisa 
ubuhlobo. 
 
 
 
 
Isivumelwano 2 
 
Wonke umuntu ulelungelo lokuthola inkululeko lamalungelo alotshwe kulesi 



sivumelwano ngokugcweleyo kunganakwa mhlobo, umbala,ubulili, ulimi, 
ukholo,imibono yakhe yezombangazwe leminye imibono empilweni,inotho 
yakhe,ilizwe azalwa kulo kumbe abantu aphila labo , isimo sokuzalwa lezinye jikelele 
phakathi kwabantu. 
 
Ngaphezu kwalokhu, akusoze kubelomahluko,ekuphathweni kwabantu emthethweni 
kusetshenziswa ukuthi ngowaliphi ilizwe, isimo selizwe lakhe 
kwezombusazwe,lokuthi uvela ngaphi kumbe uzalwa ngaphi kungakhathalekile 
ukuzibusa, ukuthenjwa,lokuzilawula kwalelolizwe lomdabuko. 
 
Isivumelwano 3 
 
Wonke umuntu ulelungelo lempilo, inkululeko,inhlalakahle lokuvikeleka. 
 
Isivumelwano 4 
 
Kakho umuntu ozakwenziwa isichaka kumbe isigqili. Ubugqili lokuthengiswa 
kwabantu besiyagqilazwa kuzenqatshelwa ngazo zonke indlela. 
 
Isivumelwano 5 

 
Akula muntu ozahlukuluzwa, alinyazwe ngocuku langolunya, kumbe aphathwe 
ajeziswe ngendlela eyangisayo esusa ubuntu lesithunzi . 
 
Isivumelwano 6 
 
Wonke umuntu ulelungelo lokuphathwa njengomuntu phambili komthetho. 
 
 
Isivumelwano 7 

 
Bonke abantu bayalingana phambi komthetho kungela kubandlulula.Bonke abantu 
bakulungele ukuvikelwa ekubandlululweni okwephula lesisivumelwano lase 
mizameni yokuqala lolo bandlululo. 
 
Isivumelwano 8 

 
Omunye lomunye umuntu ulelungelo lokuvikelwa lokuncediswa zinkundla zomthetho 
ezifaneleyo, ngababusi kunye lemithethwandaba uma kulemizamo lezenzo ezephula 
amalungelo akhe akusisekelo somthetho. 
 
 
Isivumelwano 9 
 
Akekho okumele abotshwe ngaphandle kwesizatho esicacayo njalo okungekho 
emthethweni, avalelwe entilongweni mahlayana kumbe axotshwe adudulwe elizweni 
lakhe lokuzalwa. 
 
 
Isivumelwano 10. 



 
Wonke umuntu ulelungelo lokuthonisiswa phambili kwenkundla ezimele yodwa, 
egoqela umphakathi kumbe agwetshwe yinkundla emsulwa engabandlululiyo 
kuhlonitshwa lelungelo lakhe kulelo cala aletheswayo. 
 
Isivumelwano 11 

 
1. Omunye lomunye umuntu owetheswe icala ulelungelo lokuthi aphathwe 
njengomuntu ongelacala aze adliwe licala emthethwandaba olawulwa yisisekelo 
somphakathi. Kumele njalo aphiwe onke amathuba okuzimela esebenzisa abameli 
lezinye indlela ezisemthethweni. 
2. Kakho umuntu ozajeziswa emthethweni ebekwa icala ngento ayenza 
umthetho owenza lesosenzo sibe licala ungakabekwa ngaleso sikhathi. Isijeziso 
salelo cala akumelanga sedlule isijeziso esasifanele isenzo leso umthetho omutsha 
ungakabekwa. 
 
Isivumelwano 12 
 
Akumelanga umuntu lomuntu azithole ehlukuluzelwa, kumbe kungahlonitshwa 
imfihlo yakhe lobuntu bakhe,imhuli yakhe,ikhaya lakhe,izincwadi lendlela 
zokuxhumana zakhe kumbe kululazwa isithunzi lenhlonipho yakhe. Wonke umuntu 
ulelungelo lokuthi avikelwe ngumthetho kulezi izenzo. 
 
Isivumelwano 13 

 
1. Wonke umuntu ulelungelo lokuhamba lokuhlala kuwo wonke amazwe 
lemingcele yawo. 
2. Wonke umuntu ulelungelo lokuphuma kuloba yiliphi ilizwe, kugoqela lazalwa 
kilo, lokubuyela elizweni lakubo. 
 
Isivumelwano 14 
 
1. Wonke umuntu ulelungelo lokuba yisiphepheli kwamanye amazwe nxa 
ebalekela ukuhlukuluzwa lapho abekhona. 
2. Leli lungelo alikhululi umuntu obotshelwe izizatho eziqinileyo lapho abaleka 
khona, ezingasi zombangazwe kumbe zingagoqelwa yimigomo lemibandela yezizwe 
zomhlaba ezimanyeneyo. 
 
 
 
Isivumelwano 15 
 
1. Wonke umuntu ulelungelo lokuba yisizalwane selizwe kumbe isakhamuzi. 
2. Kakho okumele alelwe ukuba yisizalwane selizwe lakhe kumbe alelwe 
ukuguquka abe yisakhamuzi lesizalwane selinye ilizwe. 
 
 
 
 
Isivumelwano 16 



 
1. Amadoda labafazi asebekhule bafika ebangeni elifaneleyo ngomthetho, 
balelungelo lokuthathana baqale umuzi, babe lemhuli, kungelani le nkolo ,umhlobo 
lobuzwe babo. Balamalungelo alinganayo ekuthatheni, ekuthathaneni kanye 
lasekwehlukaneni kwabo. 
2. Umtshado kumele ubotshwe ngesivumelwano esikhululekileleyo lesigcweleyo 
salabo abafisa ukuthathana. 
3. Imhuli iyingxenye yemvelo njalo eqakathekileyo emphakathini owakha isizwe, 
ngakho ilelungelo lokuvikelwa ngumphakathi lo Hulumende 
 
Isivumelwano 17 
 
1. Wonke umuntu ulelungelo lokuba ngumnini wendawo lemphahla eyedwa 
kumbe ndawonye labanye. 
2. Akekho ookumele ahluthunelwe indawo lempahla zakhe mahlayana. 
 
 
Isivumelwano 18 

 
Umuntu lomuntu ulelungelo lokucabanga intando yakhe ekhululekile, abe 
lonembeza, akhonze okwentando yakhe, lelilungelo ligoqela elokutshintsha aguqule 
inkolo, imicabango yakhe ngokuthanda kwakhe, lokuthi eyedwa kumbe elabanye 
emphakathini kumbe ekufihlekeni aveze inkolo lomcabango wakhe ngokufundisa; 
ukwenza, ukukholwa kumbe ukuziphatha kwakhe. 
 
Isivumelwano 19 

 
Omunye lomunye ulelungelo lokukhuluma izifiso zakhe lokusengqondweni yakhe. 
Leli lungelo lipha umuntu inkululeko yoyokuudinga lokwamukela lokwazisa akwaziyo 
lokusengqondweni yakhe ngayiphi layiphi indlela yezokuxhumana ngitsho 
langaphandle kwamazwe. 
 
Isivumelwano 20 
 
1. Wonke umuntu ulelungelo lokumanyana, ukuhlangana labanye lokuxoxisana 
labo ngenkululeko lokuthula. 
2. Akekho okumele abanjwe ngamandla ukuthi abelilunga lenhlanganiso 
kungakhethelekile ukuthi yiphi. 
Isivumelwano 21 
 
1. Omunye lomunye umuntu ulelungelo lokuphatheka ekuholweni kwelizwe 
lakhe nguhulumende ezimele ngokwakhe kumbe ngabakhethelwe lokho 
ngokukhululeka. 
2. Wonke umuntu ulelungelo elilingana lawabanye, elokuthola usizo 
lokuphathiswa yimisebenzi ebekelwe uhulumende welizwe lakhe. 
3. Intando lezifiso zabantu zizaba yisisekelo samandla ka hulumende 
okukhokhela ilizwe.Lezi zifiso zomphakathi zizagcwaliswa ngokhetho oluzakwenziwa 
ngezikhathi ezibekwe ngemfanelo ethile, njalo kulukhetho olugoqela wonke umuntu, 
ngemfihlo kumbe ukhetho olukhululekileleyo olulingeneyo kubo bonke abantu. 
 



 
Isivumelwano 22 

 
Wonke umuntu, njengengxenye yesizwe, ulelungelo lokusekelwa empilweni njalo 
ufanelwe yikusuthiseka kusetshenziswa imizamo yelizwe lakhe,uncedo lwamanye 
amazwe ngokuhleleka lomnotho welizwe ngelizwe ukuze kuthuthukiswe amalungelo 
enotho, inhlalakahle, amasiko akhe ukuze kumlethele inhlonipho lentuthuko 
ekhululekileyo yobuntu bakhe. 
 
Isivumelwano 23 

 
1. Umuntu lomuntu ulelungelo lokusebenza,elokuzikhethela umsebenzi 
awufunayo, elokuphathwa kuhle emsebenzini kanye lokuvikelwa ngokuncediswa nxa 
imisebenzi ingatholakali. 
2. Wonke umuntu ngaphandle kobandlululo,ulelungelo lokuhola imbhadalo 
elingene umsebenzi awenzayo. 
3. Wonke umuntu osebenzayo ulelungelo lokuhola imbhadalo elingeneyo 
ezanelisa ukuthi azigcine yena, lemhuli yakhe, bathole impilakahle ehloniphekayo 
njengabantu kumbe basekelwe ngezinye indlela nxa kudingeka. 
4. Omunye lomunye ulelungelo lokusungula kumbe elokuba lilunga 
lenhlanganiso yezisebenzi ukuze avikele izidingo lezifiso zakhe emsebenzini. 
 
Isivumelwano 24 
 
Umuntu lomuntu ulelungelo lokuthatha ikhefu lesikhathi sokuphumula emsebenzini 
kugoqela ukusebenza isikhathi esilingeneyo ebhadalwa iholo . 
 
Isivumelwano 25 

 
1. Umuntu wonke ulelungelo lempilo lenhlalakahle yakhe lemhuli yakhe 
kugoqela; ukudla, izigqoko, indawo yokuhlala, ukuthola ukwelatshwa lokugcinakala 
nje, lelungelo lokuvikeleka uma engasasebenzi, esegula, esengumfelokazi, 
esegogekile, eseluphele leminye nje imilingo engamenza ehluleke ukuzonga. 
2. Ababelethileyo labantwana balelungelo lokugcinwa kuhle 
ngobuciko.Abantwana bonke kungakhethi ukuthi bazelwe phakathi kumbe phandle 

komtshado kumele bagcinwe banakekelwe okufananayo.  

 
Isivumelwano 26 

 
1. Umuntu wonke ulelungelo lokufunda.Imfundo kumele itholakale mahala 
ngaphandle kwe mbhadalo ikakhulu emabangeni abantwana abasesebancane 
esigabeni sokuqala kusiya kwesesithathu.Imfundo yebanga lokuqala kumele itholwe 
ngabantwana bonke kungekho kuthandabuza. Imfundo ephezulu yezandla lobuciko 

lenye njalo eyolwazi oluphezulu olwezigaba ezehlukeneyo kumele itholwe lula  

yilabo abayifaneleyo ngolwazi abalalo. 
2. Imfundo kumele isetshenziswe ukuthuthukisa umuntu ngokupheleleyo iqinisa 
ubuntu lokuhlonipha amalungelo abantu lenkululeko yabo ngokugcweleyo. Kufanele

 ithuthukise ukuzwisisana,ukubekezelana, ubungane phakathi kwamazwe,imihlobo 

yabantu, inkolo lokwehlukana kwazo isekele umsebenzi wenhlanganiso yezizwe 



ezimanyeneyo owokugcina ukuthula loxolo. 
3. Abazali balelungelo lokukhetha imfundo abafuna iphiwe abantwababo. 
 
Isivumelwano 27 

 
1. Wonke umuntu ulelungelo lokumanyana labanye lokukhululeka 
ekuphathisaneni labanye kwezemvelo lakwezamasiko lelungelo lokukuvuna ulwazi 
kukho konke okuvezwa yizifundo zemvelo. 

2. Wonke umuntu ulelungelo lokuvikela konke okubambekayo lokuyibuciko 

bomoya obungumvuzo bomsebenzi wemvelo, izingwalo,imibhalo,lobuciko bemidlalo 
lemidwebo obulotshwe kumbe obakhiwe nguye. 
 
Isivumelwano 28 
 
Umuntu lomuntu ulelungelo lokuba sendaweni ahlala kiyo lakwamanye amazwe 
lapho okulomthetho osekela ukugcwaliswa, ukuhlonitshwa lokugcinwa khona izimiso 
zezivumelwano lezi. 
 
Isivumelwano 29 
 
1. Wonke umuntu ulendima ayidlalayo lomsebenzi okumele awenze 
emphakathini wakhe eyedwa eyiyo ezagcwalisa ubuntu bakhe. 
2. Ekugcineni awakhe amalungelo lenkululeko umuntu lomuntu uzakhokhelwa 
yikuhlonipha amalungelo lenkululeko abanye egcina ukuzithoba; ubuntu; ukuthula 
lokuhlala kuhle labanye, enanzelela ukuqakatheka kombuso wabanengi. 
3. La amalungelo akumelanga asetshenziswe ngendlela ephambana lezimiso 
lezizatho zokubekwa kwawo yizizwe ezimanyeneyo ze United Nations. 
 
 
Isivumelwano 30 

 
Akukho okukulesi sivumelwano okumele kuchazwe kumbe kuthathwe njengendlela 
yokuthi ilizwe, iqembu kumbe umuntu ulelungelo lokwenza okuthile ehlose 
ukubhidliza amalungelo lenkululeko ehlelwe lapha 
 

 


